
Annotatsiya. Buxoroda muzey ochishga qilingan harakatlar va bu harakatlarda faol 

ishtirok etgan tarixchilar faoliyati haqida so‘z boradi. Buxoroning turli tarixiy yodgorliklarida 

eksponatlar to‘planib muzeylar ochilishi va ularning ochilishi kimlarning nomi bilan bog‘liqligi 

maqolada o‘z aksini topgan.    

THE HISTORY OF THE ESTABLISHMENT OF MUSEUMS OPENED IN BUKHARA. 

Abstract. The article discusses the efforts made to open museums in Bukhara and the 

activities of historians who actively participated in these efforts. The article reflects the collection 

of exhibits in various historical monuments of Bukhara and the opening of museums and the names 

of those who connected their opening. 

ИСТОРИЯ СОЗДАНИЯ МУЗЕЕВ В БУХАРЕ. 

Аннотация. В статье рассматриваются усилия по открытию музея в Бухаре и 

деятельность историков, которые принимали в этом активное участие. В статье 

размышляется об открытии музеев с экспонатами, собранными в различных исторических 

памятниках Бухары, и именах тех, кто их открывал. 

Ko‘kaldosh madrasasini ta’mirlash ishlari arxitektor A.Loginovga topshirilgan. O‘sha 

paytlarda muzeyni ta’mirlash uchun eng og‘ir muammo moliyaviy mablag’ masalasi edi.  

Buxkomstaris yordam so‘rab Buxoro kosiblar uyushmasi va Kogon temir yo‘l 

rahbariyatiga marojaat qiladi. Muzeyni ta’mirlash ishlari 1926 yil mart oyidan boshlandi. Buxoro 

muzeyi uchun 3236 rublga yangi vitrina va jihozlar sotib olindi . 

Asosiy eksponatlar etnografiya va amaliy san’at buyumlaridan iborat bo‘lib, bular BXSR 

maorif nozirligi tomonidan yig‘ilgan edi. Bu ashyolarni Buxkomstaris xodimlari saqlayotgan 

edilar. Yig‘ilgan ashyolarning bir qismi Sitorai Mohi Xossada edi. Buxkomstaris ixtiyoridagi 

eksponatlar yangi ko‘rgazma uchun kamlik qilgani tufayliM. Saidjonov va B.Butkevich mutasaddi 

tashkilotlarga murojaat qilib, yangi muzeyga eksponat yig‘ish uchun yordam so‘raydilar. Ular 

Zarafshon viloyat ichki ishlar boshqarmasiga rasmiy xat bilan murojaat qilib, muzey uchun eski 

qurollarni, ya’ni buxorolik harbiylarning inqilobgacha bo‘lgan qurollarini berishni iltimos 

qilishadi. B.Butkevich Samarqand muzeyi direktori V.Vyatkin bilan muzokara olib borib, uni 

eksponat almashishga ko‘ndiradi. Hatto Farg‘ona muzeyi bilan eksponat almashiniladi. 

Yangi tuziladigan tabiat bo‘limi uchun Samarqandga 100 ta mahalliy hayvonlar mulyajini 

(qo‘g‘irchoq) yasash uchun buyurtma beriladi.  

1927 yil 1 martdan boshlab muzey uchun ko‘rgazma tuzishga kirishiladi. Yig‘ilgan 

ashyolar saralanib, ularga etiket(yorliq) yoziladi. Muzeyda uchta - arxeologiya, etnografiya va 

tabiat bo‘limlari tashkil etiladi. 

Buxkomstaris tashabbusi bilan ta’mirlangan Ko‘kaldosh madrasasida 1927 yil 22 iyunda 

muzey ochiladi1 va yangi ekspozisiya tashkil qilinadi. Muzey ochilishida qatnashish uchun 

Buxkomstaris Samarqand muzeyi direktori V.L.Vyatkinga, arxeolog V.A.Shishkinga va O‘z SSR 

Fanlar akademiyasining a’zolariga taklifnoma jo‘natadi. 

Ekspozisiya uchun to‘rtta xona ajratilib, ikkitasi ilmiy xodimlarga beriladi. Arxeologiya 

bo‘limi bitta xonaga joylashtirilib, unda asosan arxeologik ashyolar, sopol buyumlar, 

Samarqanddan keltirilgan ossuariylar o‘rin olgan. Eng qimmatli eksponat marmardan qilingan 

bo‘lib, u XIV asrga oid Shayx Sayfiddin Boxarziy qabrtoshi edi. Bu yodgorlik 1926 yilning kuzida 

muzeyga keltirilgan2. Bundan tashqari XVII-XVIII asr boshlariga, ya’ni Ashtarxoniylarga tegishli 

qabrtoshlar ham ekspozisiyadan o‘rin oladi. 1913-1914 yillardagi L.Zimin ekspedisiyasi paytida 

Poykentdan topilgan Somoniylar va Qoraxoniylar davriga oid sopol buyumlar ham ko‘rgazmaga 

qo‘yiladi . 

Buxoro vohasiga tegishli hunarmandchilik ashyolari etnografiya bo‘limidan o‘rin oladi.  

 
1 ЎзР МДА 394-фонд,1-рўйхат, 309-иш, 72-варақ. 
2 Сайфиддин Бохарзий қабри безаган ёдгорлик аслида ёғочдан ва ёғоч ўймакорлигининг юксак намунаси 

ҳисобланади. У ҳозир ҳам Бухоро музейида сақланади. 

Xonaning burchagida esa harbiy ashyolar va qurollar kolleksiyasi joylashtiriladi.  

Etnografiya bo‘limining markaziga Buxoro vohasimahalliy aholisining XIX-XX asrlarga 

oid kiyimlari qo‘yilib, zardo‘zlik buyumlariga ham ekpozisiyada alohida o‘rin ajratiladi.  

Ekspozisiyada Shahrisabz, Farg‘ona va Buxoro kashtalari namoyish etilgan.  

Tabiat bo‘limida vohada yashaydigan 70 ta hayvon (fauna) eksponati joylashtirilib, bu 

bo‘limdagi asosiy eksponatlar Samarqand muzeyidan keltiriladi. Jami 600 dan ortiq eksponat 

uchta bo‘limga qo‘yiladi. 1927 yil 22 iyundan 1 oktyabrgacha muzeyga 3227 tomoshabin3 , dekabr 

oyining oxirigacha esa 6579 ta tomoshabin tashrif buyurdi4 . Ular orasida ilmiy xodimlar, turistlar 

va ekskursovodlar ham bor edi. Qiziquvchilar muzeyni ko‘rish uchun hatto Moskva va 

Leningraddan tashrif buyurishgan.  

Mahalliy aholini ko‘proq o‘lkaning faunasi qiziqtirardi. Buni inobatga olgan Buxoro 

muzeyi rahbariyati 100 ta hayvon mulyajini tayyorlash uchun Samarqandga buyurtma bergan . 

Buxkomstarisning 1927 yil mart oyidagi yig‘ilishida muzeyni ta’mirlash ishlari tugaganligi 

va ko‘rgazma uchun tayyorgarlik ishlari boshlanganligi haqida fikr bildiriladi. Har bir 

tomoshabinning muzeyga kirishi 20 tiyin, musulmon ayollari va qizil armiya askarlari uchun esa 

bepul qilib belgilangan. 

1927 yildagi muzey Buxkomstarisning qoshida tashkil etilgan bo‘lsa, keyinchalik bu 

tashkilot Narkompros tasarrufiga o‘tgan. O‘sha paytlarda muzey o‘zida ko‘proq o‘lkashunoslik va 

bir oztarixiy-rassomchilik mazmuniniaks ettirgan edi. Muzey fondini yangi eksponatlar bilan 

boyitish va buning uchun tashkil etiladigan ilmiy ekspozisiyalarni moliyalashtirish maqsadida 

muzeyga davlat tomonidan uch yillik kredit mablag‘lari ajratiladi. Kredit mablag‘lari yildan yilga 

oshirilib borilgan: 1929 yil 5000 rubl ajratilgan bo‘lsa, 1930 yil 15000 rubl, 1931 yil esa 22000 

rubl5 ajratilgan.  

1930 yildan Buxoro o‘lkashunoslik muzeyi faoliyatida yangi davr boshlandi. Muzey fondi 

tashkilotlardan olingan, shuningdek, ekspedisiya natijasida to‘plangan va sotib olingan ashyolar 

bilan boyitila boshladi. Fond asosan arxeologiya, etnografiya, zoologiya (tabiat) va numizmatika 

materiallari bilan boyitildi. Bu ishlar P.E.Kornilov ning rahbarligi ostida amalga oshirilgan. 

P.E.Kornilovning tashabbusi bilan 1930 yil Oktyabr’ to‘ntarishining 13 yilligi va Buxoroda 

1920 yil 2 fevral voqealarining 10 yilligi munosabati bilan yangi ko‘rgazma tashkil qilindi6 . Yangi 

ekspozisiya “Ulug’ Oktyabr’ to‘ntarishi va Buxoro xalq inqilobi” deb nomlangan va o‘zida o‘sha 

davr mafkurasini aks ettirgan. 

 
3 ЎзР МДА 94-фонд, 5-рўйхат, 155-иш, 36-варақ. 
4 Ўша жойда. 
5   Корнилов П.Е. Государственный Бухарский музей // “Советский музей”.- М.:  1931.- №4. - С. 92-96. 
6 ЎзР МДА 94-фонд, 5-рўйхат, 843-иш, 19-варақ. 

1931 yildan muzey xodimlarining malakasi, soni va tarkibiga e’tibor berildi. Uning 

tarkibida uchta ilmiy xodim va to‘rtta texnik xodim bo‘lib, ularga fevral oyida yana bitta ilmiy 

xodim qo‘shilgan. Arxiv hujjatlari ma’lumotlariga ko‘ra, muzeyning yarim yillik hisobotida 

direktor o‘rinbosari, uchta ilmiy xodim va to‘rtta texnik xodim faoliyat yuritgan7. Muzey 

Ko‘kaldosh madrasasining birinchi qavatidagi oltida hujrada joylashadi. Birinchi xonada davriy 

(vaqti-vaqti bilan o‘zgarib turadigan) ko‘rgazma, ikkinchi xonada sopol,tosh va metall buyumlar, 

uchinchi xonada yog‘och va diniy marosimlarni aks ettiruvchi ashyolar, to‘rtinchi xonada Buxoro 

zardo‘zlik san’ati namunalari,beshinchi xonada ov va jang qurollari namoyish etilgan. Oltinchi 

xona muzey ma’muriyatiga ajratiladi. 

O‘sha vaqtlarda Buxoro muzeyi Sobiq Ittifoqning Leningraddagi Ermitaj, Tret’yakov 

galereyasi, Sovet inqilobi muzeylari bilan aloqa o‘rnatiladi. Bu ko‘rgazma boshida direktor 

o‘rinbosari P.E.Kornilov turgan va u birinchilardan bo‘lib Buxoroda professional (ixtisoslashgan) 

muzey faoliyatini yo‘lga qo‘ygan. 

Shu yillarda muzeyga kiruvchilarning soni ham ortadi va 1930 yilda 25011 kishiga etadi.  

Mahalliy aholi vakillaridan 13 348 kishi va evropaliklardan 11 050 kishi muzeyga tashrif 

buyuradi. Ularga 613 ekskursavod xizmat qilgan8. 

P.E.Kornilov rahbarligi va tashabbusi bilan Gʻijduvon, Vobkent, Vardonze va Gajdumakda 

ilmiy-tadqiqot ekspedisiyalari amalga oshiriladi . Yuqori tashkilotlar tomonidan muzey faoliyatiga 

etarli mablag’ ajratilmaganligi, ko‘rgazma uchun binoning etishmasligi ilmiy va texnik 

xodimlarning yangi ko‘rgazma tashkil etishiga imkon bermagan. XX asr 30 yillarida davlat 

qurishning besh yillik rejasi asosida muzey ishiga ham e’tibor berilgan. Buning natijasida muzey 

ichida ilmiy kengash, muzey xodimlarining yig‘ilishlari va turli sovet jamiyatlari bilan hamkorlik 

kengashlari tuziladi. Ko‘rilgan chora tadbirlar natijasida muzey xodimlari 8-mart nomi ostida 

yangi ko‘rgazma tashkil etishgan. Ko‘rgazma uchun eksponat etishmasligi oqibatida 

tashkilotlardan material yig‘ishga kirishiladi. 8-mart ko‘rgazmasida diagrammalar, 

fotosuratlarqo‘yilib, u orqali zamonaviy hayotda Buxoro ayolining o‘rni va rolini ko‘rsatmoqchi 

bo‘lishgan. Ko‘rgazma tashkil etilgan xonaning yarmida O‘rta Osiyo va Sharq tarixida islom dini 

va madaniyatiga oid ashyolar qo‘yilgan. Bundan ko‘zlangan maqsad birinchidan, islom dini va 

madaniyatiga qarshi qaratilgan targ‘ibot, ikkinchidan ayollarni paranji tashlashga undash va 

uchinchidan muzeyda qishloq xo‘jaligi bo‘limini yaratib aholini paxta va korako‘l teri ishlab 

chiqarishga yo‘naltirishdan iborat edi. Shu orqali aholiga sovet mafkurasi va g‘oyasi singdirilgan.  

 
7 Бухоро вилоят давлат архиви 1175 – фонд, 1-рўйхат, 3-иш, 44-варақ. 
8 ЎзР МДА 94-фонд, 5-рўйхат, 843-иш, 16-варақ. 

Sovet mafkuraning ta’siri muzey ishida 1930 yillardagi o‘zgarishlar dinga qarshi, ateistik 

muzeylarini tashkil etishda ham o‘zining ifodasini topdi. 

